
I denne boka er dei kinesiske stadnamna og personnamna stava slik Edvard Masoni sjølv stava dei. Dette er gjort av praktiske grunnar. Det viste seg å bli for vanskeleg å finne att alle plassane på nyare kart for deretter å transkribere dei til norsk etter dagens standardisering.

Innleiing

Millionerne vil reise seg

I 1912 skreiv den samiske misjonæren Edvard Masoni eit reisebrev frå Colombo på Sri Lanka til den samiske avisa Waren Sardne i Noreg. Sri Lanka var på den tida britisk koloni. Masoni kalla koloniherrane «uhyrene»:

De slag og spark som uhyrene har tildelt landets rette indbyggere, vil engang tænde lunten og drive englænderne ut av landet. Det er kun et tidsspørsmaal, saa vil millionerne reise seg mot undertrykkerne.1

Trettiseks år seinare gjekk spådommen hans i oppfylling for Sri Lanka sin del.

Edvard Masonis skildringar av tilhøva på Sri Lanka frå dei undertrykte innfødde sin synsvinkel, hadde samanheng med eigne røynsler frå Noreg. Masoni var fødd i 1870 og voks opp i djup fattigdom i husmannsgrenda Rasta i Rana på Helgeland, og han høyrde til eit folk med låg status i den norske majoriteten − Masoni var samisk. Erfaringane hans frå barndommen og ungdommen var lik dei som andre samar av hans generasjon hadde. Som vaksen såg han på dei samiske områda i Norden som koloniserte område, og han uttrykte ofte solidaritet med andre koloniserte folk.

Det som skilde Edvard Masoni ut frå dei fleste andre samar på denne tida, var at han som vaksen tok to lange akademiske utdanningar, han studerte teologi ved misjonsskulen i Stavanger og medisin ved Hamlineuniversitetet i St. Paul i USA. Denne siste utdanninga brukte han til å praktisere som lege på den kinesiske landsbygda frå 1912 og fram til slutten av 1920-talet.

Edvard Masoni dreiv lenge kristen misjon i Kina. Han kom til Kina første gongen i 1898, utsend frå Kinamisjonsforbundet. Få år seinare braut det ut eit stort opprør i det enorme landet, boksaropprøret, eit opprør som mellom anna vart bore fram av sterke antivestlege stemningar, og mange vestlege misjonærar vart drepne. Alle misjonærane frå Noreg reiste då heim, bortsett frå Edvard Masoni, som vart fanga av opprørarar og skulle drepast, men til slutt kom seg fri. Og han skreiv heile tida brev. Om boksaropprøret skreiv han at det var den vestlege kolonialismen som hadde skulda, noko anna kunne ikkje Vesten vente seg med tanke på korleis europeiske stormakter fór fram i Asia.

Masoni var òg sterkt engasjert i forholda for sitt eige folk. I Noreg vart assimilasjonspolitikken overfor samane intensivert nettopp det året Masoni kom til Kina, i 1898. Eit allereie diskriminerande norsk lovverk vart då skjerpa gjennom ein instruks som kyrkjestatsråd Vilhelm Andreas Wexelsen sende ut, «Wexelsen-plakaten», mot bruken av samisk språk i skulen. Edvard Masoni skreiv i eit av breva frå Kina i 1898 at han ville ha rettferd for «mine kjære samiske Stammefrender som ligger mitt Hjerte nærmest av alle Slægter», og om den språklege fornorskingspolitikken vende han seg i det same brevet direkte til Gud med ei bøn: «Herre, velsign du også mitt lille Folk og hjelp det til at bruge sitt klangfulle Sprog til din Æres Pris.»2

I ei lang rekkje reisebrev og artiklar i avisa Waren Sardne i åra 1910 til 1912 polemiserte Masoni skarpt mot dei som oppfatta nordmenn som høgareståande enn samar. Han reiste på den tida rundt i samiske bygder i Noreg, Sverige, Finland og Russland, og i reisebrev til avisa skreiv han fram folk og miljø i desse bygdene. Samane var generelt sett arbeidsame, opplyste og hadde god moral. Dette skreiv han som eit korrektiv av rykte som han meinte at prestar og norske samemisjonsfolk spreidde, om at samar skulle vera late, uopplyste og drikkfeldige. I desse åra gjorde Masoni ein mesta ufatteleg stor innsats for å mobilisere samane til kamp for eigne rettar. Masoni hadde straks før dette budd seks år i USA, og der hadde han sett korleis etterkommarane av dei europeiske innvandrarane handsama dei amerikanske urfolka: «her som på andre Steder har Europeernes Herskesyke og djevelske Blodtørst været døv for Samvittighedens Stemme», skreiv han om det han såg.3

For Masoni var den vestlege kolonialismen i Asia, dei kvite si framferd overfor urfolka i USA og den norske politikken overfor samane tre sider av same sak, og han var overtydd om at alt dette skjedde mot Guds vilje. Dette verdsbiletet var synleg som ein raud tråd gjennom det meste av det han skreiv, i brev og i aviser. Det er desse skriftene som er utgangspunktet for forteljinga her. Kva slags person er det då vi blir kjend med?

Svært få samar av Edvard Masoni sin generasjon offentleggjorde så mykje skriftleg som han. Han skreiv i mesta kvart nummer av Kinamisjonsforbundet sitt blad Kineseren frå våren 1898 og i fire år framover, heilt til han braut med Kinamisjonsforbundet, eller dei braut med han, i 1902. Frå 1910 og ut 1913 skreiv han regelmessig i Waren Sardne som kom ut på Røros og vart redigert frå Elgå.

Edvard Masoni kom fram til mange standpunkt som verkar moderne i dag. På den andre sida kan delar av sjølve argumentasjonen hans ofte verke framand på lesarar i vår tid, sidan han så gjerne brukte teologiske argument. Alle er like overfor Gud, og Gud vil sørgje for at dei undertrykte til slutt får sin rett, meinte Masoni, – og undertrykkarane får si straff.

Tanken om at alle er like for Gud, låg òg under då Edvard Masoni tok ordet på ein misjonærkonferanse i Kina i 1899 og foreslo at dei kvinnelege misjonærane på konferansen skulle ha røysterett på lik line med dei mannlege. Argumentasjonen hans for dette var både teologisk og rettferds-politisk. Forslaget vart nedstemt. Han tok òg opp spørsmålet om røysterett for kvinner innan Kinamisjonsforbundet, og han løfta fram problemet med valdtekt av kvinner i krig. Han engasjerte seg òg sterkt mot skikken med snøring (øydelegging) av føtene til kinesiske kvinner, og han såg her ein parallell til snøring med korsett av kvinner i Vesten.

I tillegg til å skrive reisebrev heldt Masoni gudstenester i kyrkjene når han reiste i dei samiske bygdene i åra frå 1910 og utover. Han heldt kristelege møte på bedehusa, og han heldt samepolitiske foredrag etterpå. Dei religiøse og dei politiske møta kunne vera i dei same lokala. Når gudstenesta var over, stifta han sameforeiningar. Dessutan heldt han gjerne foredrag om kinesisk kultur og kinesiske samfunnsforhold.

Etter at han var død, vart Edvard Masoni langt på veg gløymd. Misjonsgjerninga i Kina, engasjementet for undertrykte folk rundt omkring i verda og den samepolitiske innsatsen i Skandinavia vart gløymd, medan han ei stund vart hugsa for noko heilt anna, kampen som han førte mot vekkingspredikantar på Sørvestlandet, som han meinte var usunne og skadelege, og han reiste ei tid rundt på bedehusa i Rogaland og tala mot predikantane.

Edvard Masoni var ein uvanleg mann som levde heile sitt liv i kolonialismens tidsalder, og som på tre kontinent engasjerte seg for «landets rette indbyggere», slik han formulerte det i brevet frå Sri Lanka. Kristen misjon i Kina var det viktigaste av Edvard Masoni sine livsprosjekt. Både på dette området og i samepolitikken hadde han ei svært stor arbeidsevne og eit heilt ufatteleg pågangsmot, og arbeidsevna og pågangsmotet forma den personlege livshistoria hans til noko heilt utanom det vanlege. Historia om Edvard Masoni er ein viktig del av samisk historie. I lag med nokre få andre kjempa han han hardt for politiske idear som femti år seinare, frå 1960-talet av, vart førte vidare av den moderne samerørsla. Først rundt 1990 kom det store gjennomslaget, og iallfall nokre av desse ideane er no offisiell norsk urfolkspolitikk. Men Edvard Masoni vart gløymd.

Det er denne uvanlege og gløymde livshistoria som blir fortald her.

